
ავტ: ნინო დოლიძე
გამოცემის ცნობით, საქართველოს კათოლიკოს-პატრიარქის მიერ მოსაყდრის დასახელება, უმაღლესი სასულიერო იერარქებისთვის აბსოლუტურად მოულოდნელი იყო და მოწმენდილ ცაზე მეხის გავარდნას ჰგავდა. როგორც სტატიაშია აღნიშნული, ამას არაერთი კონფიდენციალური წყარო ადასტურებს. ერთ-ერთმა წყარომ, რომელიც მეუფე შიოს ახლობელია, გამოცემას უთხრა, რომ ილია მეორეს გადაწყვეტილებამ თავად მეუფეც დააბნია.

„შემიძლია, დანამდვილებით გითხრათ, რომ შიოსთვის ყველაფერი ეს ისეთი მოულოდნელი იყო, რომ სამი დღის განმავლობაში დაბნეული დადიოდა და არ იცოდა, როგორ მოქცეულიყო. ისე, მართალია, საეკლესიო ამბებში ჩახედული ვარ, მაგრამ მიუხედავად ამისა, პირადად მეც, გამიკვირდა, რომ პატრიარქმა მოსაყდრედ სწორედ შიო დაასახელა და არა ვინმე ის, ვინც საპატრიარქოს კარზე უფრო გავლენიანი და მიღებულია“, - ამბობს „ვერსიას“ წყარო და იქვე ამატებს, რომ მეუფე შიოს მოსაყდრეობით იგივე საეკლესიო კლანებს შორის დაპირისპირების ახალი რაუნდი დაიწყო. მისი თქმით, მართალია ეს დაპირისპირება ჯერ საჯარო არ გამხდარა, მაგრამ მეუფე შიო დიდი დარტყმის ქვეშ აღმოჩნდება და ყველა ფრთა შეეცდება მის დისკრედიტაციას. გამოცემის ინფორმატორი ფიქრობს, რომ მეუფე შიოს დისკრედიტაციისას აქცენტი მის რუსეთში მიღებულ განათლებაზე გაკეთდება. ამავე კონტექსტში  წყარომ კიდევ ერთი მინიშნება გააკეთა და უმაღლესი საეკლესიო პირების აშშ-ში ვიზიტი გაიხსენა.
„თუ ყურადღება მიაქციეთ, აშშ-ში უმეტესად ის მღვდელმთავრები იმყოფებოდნენ, რომლებიც საზოგადოების გარკვეული ნაწილი რუსული იდეოლოგიის, რბილად რომ ვთქვა, პატივისმცემლებლად მიიჩნევს. ჰოდა, ამ მღვდელმთავრებმა ოკეანის გაღმა მოულოდნელად ძალიან პროამერიკული განცხადებები გააკეთეს. ახლა, თავს ვერ დავდებ, მაგრამ ჩემი აზრით, ეს განცხადებები მეუფე შიოსთვის ერთგვარი მესიჯები იყო, ესე იგი, მათ პატრიარქის მოსაყდრეს მიანიშნეს, რომ მათი, როგორც საეკლესიო დასის იმედი არ ჰქონდეს. ამასთან, ისიც არ დაგავიწყდეთ, რომ აშშ-დან დაბრუნებული მღვდელმთავრები მოსკოვში წავიდნენ“, - განაცხადა კონფიდენციალურმა წყარომ.
მისი თქმით, როდესაც პატრიარქის ჯანმრთელობის მდგომარეობა გაუარესდა, ვიღაცებმა ჩათვალეს, რომ უწმინდესის ტახტისთვის ბრძოლა გადამწყვეტ ფაზაში უნდა გადაეყვანათ. ამბობს, რომ იგივე „ციანიდის საქმე“ სწორედ ამ ბრძოლის შემადგენელი ნაწილია, მაგრამ აქ ერთი საბედისწერო შეცდომა დაუშვეს - დეკანოზ გიორგი მამალაძეს ევროსასამართლო გაამართლებს, რაც პირველ რიგში ეკლესიისთვის იქნება დარტყმა.

„აღსანიშნავია ისიც, რომ საეკლესიო თამაშების ფიგურანტებმა ჩვენი უწმინდესის შესაძლებლობები სათანადოდ ვერ შეაფასეს ანუ ეგონათ, რომ პატრიარქს იმას გააკეთებინებდნენ, რაც თავად უნდოდათ, მაგრამ აკი წეღანაც გითხარით, რომ იგივე მოსაყდრის დასახელება უწმინდესს შეთანხმებული არავისთან ჰქონდა და როცა ეს ნაბიჯი გადადგა, ამით ყველას - მტერსაც და მოყვარესაც აგრძნობინა, რომ თავის გადაწყვეტილებებში არათუ დამოუკიდებელია, მასზე ზეგავლენის მოხდენაც შეუძლებელია“, - აცხადებს გამოცემის ინკოგნიტო წყარო.
სტატიაში მოყვანილია ერთი მოსაზრებაც, რომელიც ბოლო პერიოდში გაჩნდა - შესაძლოა დეკემბრის ბოლოს კათოლიკოს-პატრიარქმა პირდაპირ მემკვიდრე დაასახელოს. ინფორმაცია, რომ დეკემბრის ბოლოს შესაძლოა, უწმინდესმა მემკვიდრე დაასახელოს და საპატრიარქო ტახტზე თავად აიყვანოს, „ვერსიამ“ რამდენიმე დამოუკიდებელ წყაროსთან გადაამოწმა. დადასტურებული ინფორმაცია არავის აქვს, მაგრამ ერთმანეთისგან დამოუკიდებელმა წყაროებმა მოვლენების ამ სცენარით განვითარების ალბათობა არ გამორიცხეს. კითხვაზე, ვინ შეიძლება იყოს მომავალი პატრიარქი, პასუხის გაცემისგან ყველამ თავი შეიკავა. სამაგიეროდ, ყველამ ერთხმად აღნიშნა, რომ მეუფე შიო შესაძლოა, ერთ-ერთი პრედენტენდი იყოს, თუმცა როგორც საქმეში ჩახედულნი ამბობენ, მოსაყდრეობა იმას არ ნიშნავს, რომ ის უეჭველი უწმინდესის მემკვიდრე იქნება.
„ნუ პაგადი“ მიშასთვის / ვინ ახდენს სააკაშვილის გამო უკრაინის პროკურორზე ზეწოლას და რატომ ელოდება ექსპრეზიდენტი პუტინისგან თვითმფრინავს (ვერსია)
ავტ: ნინო დოლიძე

სტატიაში საუბარია გასული კვირის განმავლობაში უკრაინაში, მიხეილ სააკაშვილის გარშემო განვითარებულ მოვლენებზე. ასევე, ბოლო ინფორმაციაზე, რომელიც მიხეილ სააკაშვილს უკავშირდება. როგორც ცნობილია, უკრაინის გენერალურმა პროკურატურამ სააკაშვილი  18 დეკემბერს ეჭვმიტანილის სტატუსით დაკითხვაზე დაიბარა, მოგვიანებით კი უკრაინის გენპროკურორმა, ერთ-ერთ ინტერვიუში განაცხადა, რომ მიხეილ სააკაშვილმა ახალ წლამდე ან ნებით უნდა დატოვოს უკრაინა ან გააგრძელოს საკუთარი თავის უკრაინულ კანონზე მაღლა დაყენება და შედეგად მიიღოს ექსტრადირება, საქართველოში.

პაატა ბურჭულაძე სასამართლოს ჩვენებას 8 იანვრის შემდეგ მისცემს / მსოფლიო ბანს ბრალს თანხის მითვისება-გაფლანგვისთვის წაუყენებენ? (ვერსია)
საქველმოქმედო ფონდ „იავნანას“ დამფუძნებელი პაატა ბურჭულაძე 13 დეკემბერს მთავარ პროკურატურაში დაიბარეს. უწყების პრესსამსახურში განაცხადეს, რომ ბურჭულაძე ფონდიდან დიდი ოდენობით თანხის შესაძლო მითვისება-გაფლანგვის საქმესთან დაკავშირებულ კითხვებს უპასუხებს. ამ საკითხთან დაკავშირებით გამოძიება 20 სექტემბერს იმ ჟურნალისტური გამოძიების მასალების გამოქვეყნების შემდეგ დაიწყო, სადაც ჩანს, რომ „იავნანას“ მიერ დაჯილდოვებული მრავალშვილიანი ოჯახები მოატყუეს. პროკურატურაში განმარტავენ, რომ გამოძიებას საფუძვლად დაედო არასამთავრობო ორგანიზაცია „ახალგაზრდა ფინანსისტთა და ბიზნესმენთა ასოციაციის“ ვიცეპრეზიდენტის განცხადება, სადაც ორგანიზაციის წარმომადგენელი მიუთითებდა, რომ შესაძლოა, ფონდ „იავნანას“ ხელმძღვანელ პირებს საქველმოქმედო მიზნებისთვის მოპოვებული თანხები არამიზნობრივად გაეხარჯათ და მართლსაწინააღმდეგოდ მიეთვისებინათ. 

პაატა ბურჭულაძის ადვოკატი, სოსო ბარათაშვილი „ვერსიასთან“ საუბრისას განმარტავს, რომ მსოფლიო ბანს ბრალდება წარდგენილი არ აქვს და გამოკითხვაზე მოწმის სახითაა დაბარებული. მოწმე ბურჭულაძემ კი კანონით მინიჭებული უფლება გამოიყენა და ამჯობინა ჩვენება სასამართლოს მისცეს, რათა საზოგადოება უკეთ გაერკვეს საქმის არსში. ბარათაშვილის თქმით, ბურჭულაძე ამჟამად ევროპაშია, დაგეგმილი აქვს კონცერტები და უახლოესი თარიღი, როცა სასამართლოში ჩვენების მიცემას შეძლებს, 2018 წლის 8 იანვარია. ადვოკატის განმარტებით, არ არსებობს შემთხვევა, ორგანიზაციას, რომელსაც არ აქვს შეხება სადავო საკითხთან, ვინმესთვის ეჩივლოს.

„ვერსია“ ბურჭულაძის „პოლიტიკურ მემკვიდრეს“, პარტია „სახელმწიფო ხალხისათვის“ თავმჯდომარეს, ნიკა მაჭუტაძესაც დაუკავშირდა. იგი აცხადებს, რომ „იავნანასთან“ მას და პარტიას შეხება არასდროს ჰქონია, თუმცა ფონდის საქმიანობაში დარღვევებს გამორიცხავს. მაჭუტაძე უარყოფს მოსაზრებას, თითქოს ბურჭულაძემ საქველმოქმედო ფონდის ან პარტიის თანხები გაფლანგა ან მიითვისა, თუმცა აცხადებს, რომ დღევანდელი ხელისუფლების პირობებში გამორიცხული არაა მას ბრალი წაუყენონ. მაჭუტაძე იმ ჟურნალისტურ გამოძიებასაც ეხმაურება, რომლის საფუძველზეც პროკურატურამ გამოძიება დაიწყო. მისი თქმით, ეს ცილისმწამებლური კამპანია იყო.

მამა გიორგი მამალაძეს ციხის სამლოცველოში სასულიერო პირების მითითებით არ უშვებენ? / ირღვევა თუ არა დეკანოზის უფლებები და რატომ არ აზიარებენ მსჯავრდებულს (ვერსია)

ავტ: თათია გოჩაძე

გასულ კვირას სააპელაციო სასამართლოში „ციანიდის საქმის“ განხილვა დახურულ რეჟიმში გაგრძელდა. მსჯავრდებულმა დეკანოზმა, რომელსაც პირველი ინსტანციის სასამართლომ 9 წლით თავისუფლების აღკვეთა მიუსაჯა, განაცხადა, რომ საქართველოს მართლმსაჯულებას არ ენდობა და დარბაზი პროტესტის ნიშნად დატოვა. მისი თქმით, ე.წ. მატროსოვის ციხის ადმინისტრაცია მის რელიგიურ დისკრიმინაციას ახდენს, რადგან არ აქვს შესაძლებლობა, შეიმოსოს სამღვდელო კაბით. დეკანოზმა ასევე განმარტა, რომ უფლებას არ აძლევენ, პენიტენციური დაწესებულების ეზოში არსებულ ტაძარში ღვთისმსახურებას დაესწროს. მსჯავრდებულმა მის მიმართ ფსიქოლოგიურ ზეწოლაზეც ისაუბრა. 

„ვერსია“ დაინტერესდა, კანონით აქვს თუ არა დეკანოზს სასულიერო სამოსის ტარების, წირვაზე დასწრების უფლება და არის თუ არა იგი რელიგიური დისკრიმინაციის მსხვერპლი?

დეკანოზის ადვოკატის, მიხეილ რამიშვილის განცხადებით, აბსურდია განმარტება, თითქოს მას საპყრობილის ტაძარში წირვაზე დასწრების უფლებას მისივე უსაფრთხოებისთვის არ აძლევენ.

„სინამდვილეში, სურდათ გაეტეხათ მამა გიორგი და დაესახელებინა ე.წ. თანამზრახველები. ყველა ფორმით ახდენდნენ ზეწოლას, მაგრამ ვერ გატეხეს. ეს სასამართლოს მეორე ინსტანციამაც აჩვენა, როცა მოსამართლემ პროცესი ისევ დახურა. ამ თვეების განმავლობაში მამა გიორგი ნაზიარები არაა. თვეების განმავლობაში მეუფე იაკობისგან ჰქონდათ ბრძანება სასულიერო პირებს, არ შესულიყვნენ მასთან. საბოლოოდ, დეკანოზთან სასულიერო პირები, დაახლოებით, მხოლოდ 4-ჯერ იყვნენ, მაგრამ მას მოძღვართან აღსარება-ზიარება სჭირდება. დეკანოზის ტაძარში არგაყვანის საკითხს ციხის ადმინისტრაცია დამოუკიდებლად ვერ გადაწყვეტდა. ეტყობა, მითითებაა, თორემ წირვაზე დასწრება რა პრობლემაა? ვეჭვობ, ამ საქმეში ჩარეული არიან ის სასულიერო პირები, რომელთაც პირადად აქვთ მამა გიორგის მიმართ მტრული დამოკიდებულება“, - განაცხადა ადვოკატმა მიხეილ რამიშვილმა.

დეკანოზის მეორე ადვოკატის, გიორგი ფანცულაიას განმარტებით, ზიარებისთვის შესაძლოა მოძღვარს საპატრიარქოსგან დასჭირდეს ნებართვა, სამლოცველო კუთხეში ან ეკლესიაში პატიმრის შესვლას კი სასჯელაღსრულების დაწესებულების ადმინისტრაციის ნებართვა სჭირდება. ფანცულაიას თქმით, არასწორია ვერსია, თითქოს მამა გიორგის იმის გამო არ აზიარებენ, რომ მის საქმეზე სასამართლო პროცესი მიმდინარეობს. ადვოკატი განმარტავს, რომ დეკანოზმა რელიგიური დისკრიმინაციის შესახებ წერილით ციხის ადმინისტრაციას და მინისტრს დაახლოებით ერთი თვის წინ მიმართა.

„თუ სწორად მახსოვს, დეკანოზმა საპასუხო წერილი ციხის ადმინისტრაციისგან მიიღო. წერილის შინაარსი ზუსტად არ ვიცი, მაგრამ დაახლოებით ასეთი იყო - შეგიძლიათ საკუთარ საკანში ილოცოთ“, - დასძინა ფანცულაიამ.

ახალგაზრდა იურისტთა ასოციაციაში „ვერსიას“ განუმარტეს, რომ ეკლესიაში შესვლის საკითხს პატიმრობის კოდექსი და მინისტრის ბრძანება ცალსახად არეგულირებს. 

„ციხის ადმინისტრაცია ვალდებულია, შეუშვას მსჯავრდებული ტაძარში და ამ საკითხზე არანაირი შემზღუდავი ნორმები არ არსებობს. საპყრობილეში სასულიერო სამოსის ტარების საკითხს კი, კანონმდებლობა საერთოდ არ არეგულირებს. კონკრეტულად სასულიერო პირის სამოსის შესახებ კანონში ჩანაწერი არ არსებობს. უბრალოდ მითითებულია, რომ საპატიმრო დაწესებულებაში პირს უნდა ჰქონდეს შესაბამისი ტანსაცმელი. წინააღმდეგ შემთხვევაში, სახელმწიფო ვალდებულია იგი უზრუნველყოს სპეციალური ფორმით, რომელიც არ უნდა იყოს ღირსების შემლახველი ან ისეთი, რომ ადამიანი ფსიქოლოგიური წნეხის ქვეშ ამყოფოს“, - აცხადებენ საია-ში. 

საია-ს იურისტი ვარაუდობს, რომ რადგან დღის წესრიგში დეკანოზის ზიარების საკითხი დგას, შესაძლოა, მას სამლოცველოში, იქაური მოძღვარი, სასულიერო პირების მითითებით არ უშვებს.

„ვერსიამ“ ინფორმაცია სასჯელაღსრულებისა და პრობაციის სამინისტროში გადაამოწმა. უწყების საზოგადოებასთან ურთიერთობის სამსახურში კითხვებს ოფიციალურად უპასუხეს: „პენიტენციური დაწესებულება, რომელშიც განთავსებულია დეკანოზი გიორგი მამალაძე, წარმოადგენს დახურული ტიპის დაწესებულებას. მასში ბრალდებულები/მსჯავრდებულები რელიგიურ რიტუალებს აღასრულებენ საკუთარ საკნებში და დადგენილი წესის მიხედვით აქვთ შესაძლებლობა, შეხვდნენ სასულიერო პირებს. შესაბამისად, მსჯავრდებულ მამალაძეს საქართველოს კანონმდებლობის მოთხოვნების შესაბამისად, შესაძლებლობა აქვს, შეხვდეს სასულიერო პირებს, ისარგებლოს შესაბამისი საკულტო საგნებითა და შესაბამისი ლიტერატურით. რაც შეეხება რელიგიურ შესამოსელს, #9 პენიტენციური დაწესებულების დებულებით, უსაფრთხოებისა და სარეჟიმო მოთხოვნების დაცვის აუცილებლობიდან გამომდინარე დეტალურად და ამომწურავად არის დადგენილი ჩამონათვალი იმ პირველადი მოხმარების საგნების, ჰიგიენური საშუალებების, კვების პროდუქტებისა და სხვა ნივთების, რომლებიც შესაძლებელია, ბრალდებულმა/მსჯავრდებულმა ამანათის სახით მიიღოს, შეინახოს და გამოიყენოს კანონიერად. ეს ჩამონათვალი არ ითვალისწინებს რელიგიური შესამოსელის გადაცემის და გამოყენების შესაძლებლობას“.

იმის გარკვევა, შესაძლებელია თუ არა, დეკანოზს ტაძარში სასულიერო პირების „ჩარევით“ არ უშვებდნენ, „ვერსიამ“ საპატრიარქოს მდივანთან, მამა მიქაელ ბოტკოველთან სცადა. მისი განცხადებით, საპყრობილეში ვინ სად გაჰყავთ და როგორი სამოსელით, მათი გადასაწყვეტი არაა. რაც შეეხება ზიარების უფლებას, მიქაელ ბოტკოველის განმარტებით, მამალაძის მღვდელმოქმედების შეჩერება ნიშნავს, რომ იგი ვერ აზიარებს სხვას.

„დეკანოზს ზიარების ნებართვა არ აქვს. ეს გადაწყვეტილება მისმა მმართველმა მღვდელმთავარმა, მეუფე დიმიტრიმ მიიღო. დეკანოზს აღსარების ჩაბარების უფლება აქვს, მაგრამ ვინც ჩაიბარებს, მან უნდა გადაწყვიტოს აზიარებს თუ არა. ზიარება ადამიანს დამსახურებისამებრ ეძლევა. ეს ყველაზე დიდია, რაც შეიძლება, ეკლესიისგან მიიღოს, ქრისტეს სისხლსა და ხორცს უნდა ეზიარო, ამაზე დიდი სიწმინდე ეკლესიაში არ არსებობს. არ ვიცი, მეუფე დიმიტრიმ დეკანოზისგან ჩაიბარა თუ არა აღსარება. საპყრობილიდან გამოსვლის შემდეგ ბრძანა, ჩვენ შევთანხმდებით ამ საკითხზეო (აზიარებენ თუ - არა), თუ არ ვცდები პატრიარქიც ახსენა. მას შემდეგ არაფერი მსმენია“, - განაცხადა მამა მიქაელ ბოტკოველმა.
„დავით ასათიანის ხელით არაერთი უკანონობა განხორციელდა!“ / ლალი აფციაური: „ჟურნალისტებს ხელი ბევრ რამეზე მიგიწვდებათ და მოიძიეთ ინფორმაცია“ (ვერსია)
ავტ: ნინო დოლიძე

ადვოკატი ლალი აფციაური „ვერსიასთან“ ინტერვიუში ადვოკატთა ასოციაციის თავმჯდომარის არჩევნებზე საუბრობს. ამბობს, რომ საბოლოო შედეგების გამოცხადების შემდეგ ბევრ რამეზე ილაპარაკებს, მანამდე კი ჯერჯერობით თავს იკავებს იმის კომენტირებისგან, რაც არჩევნების დღეს ხდებოდა. ის ამბობს, რომ იდგა თავისი დიდი ხნის მეგობრის, თავმჯდომარეობის კანდიდატ ირმა ჭკადუას გვერდით. აფციაური აკრიტიკებს ასოციაციის თავმჯდომარეობის მთავარ პრეტენდენტ დავით ასათიანს. ამბობს, რომ მისი ხელით არაერთი უკანონობა განხორციელდა „ნაციონალური მოძრაობის“ ხელისუფლებაში ყოფნის დროს. ის ჟურნალისტებს მოუწოდებს, დაინტერესდნენ და მოიძიონ ამ საკითხზე ინფორმაცია.

„ირაკლი ჩხვირკიას ინტერესებს ენმ ყოველთვის დაიცავს“ (ვერსია)
ავტ: თათია გოჩაძე

გამოცემა დაინტერესდა, რას აკეთებს „ნაციონალური მოძრაობა“ ბათუმში, 12 მარტს განვითარებული მოვლენების ორგანიზების ბრალდებით დაკავებული ირაკლი ჩხვირკიას მხარდასაჭერად, რომელიც სწორედ ამ მოვლენების გამო გარიცხეს პარტიიდან. „ნაციონალური მოძრაობის“ პოლიტსაბჭოს წევრი და „თავისუფალი ზონის“ დამფუძნებელი კობა ხაბაზი, რომელიც ჩხვირკიას სასამართლო სხდომებს რეგულარულად ესწრება აცხადებს, რომ „ნაციონალური მოძრაობა“ ჩხვირკიას ინტერესებს ყოველთვის დაიცავს. ის ყოფილი თანაგუნდელის პატიმრობასაც აპროტესტებს.

რა რეგულაციები ამოქმედდება გაზზე მომუშავე ავტომობილებისთვის 1 იანვრიდან / „ტრანსპორტისა და გზების ასოციაცია“ ეკონომიკის სამინისტროს დაჯარიმების გადავადებას სთხოვს! (ვერსია)

ავტ: მაია მიშელაძე

სტატიაში საუბარია იმის შესახებ თუ რა რეგულაციები ამოქმედდება 1 იანვრიდან გაზზე მომუშავე ავტომობილებისთვის. „ტრანსპორტისა და გზების ასოციაციის“ თავმჯდომარე დავით მესხიშვილი „ვერსიასთან“ ინტერვიუში საუბრობს იმ ხარვეზებზე, რომელიც ამ რეგულაციებს აქვს. ის და მისი ორგანიზაცია ეკონომიკის სამინისტროს დაჯარიმების გადავადებას სთხოვს.

„მათე მოტორსის“ დამფუძნებელს სასამართლომ 6-წლიანი პატიმრობა შეუფარდა (ვერსია)

კომპანია „მათე მოტორსის“ დამფუძნებელს, დამამცირებელი და არაადამიანური მოპყრობის ბრალდებით დაკავებულ გელა ბარკალაიას სასამართლომ 6-წლიანი პატიმრობა შეუფარდა და  სახელმწიფო ბიუჯეტის სასარგებლოდ 10 000 ლარის ოდენობის ჯარიმაც დაეკისრა. ადვოკატებს განაჩენი ოფიციალურად ჯერ არ მიუღიათ, თუმცა ცნობილია, რომ ადვოკატი ზურაბ როსტიაშვილი განაჩენს სააპელაციო სასამართლოში გაასაჩივრებს.

რატომ მოიკლა თავი ბაღდათის ექს-გამგებელმა ირაკლი გეგეშიძემ (ვერსია)

3 დეკემბერს, ბაღდათის მუნიციპალიტეტის ყოფილმა გამგებელმა ირაკლი გეგეშიძემ, საკუთარ სახლში თავი მოიკლა. შსს-ს პრესსამსახურის ინფორმაციით, გამოძიება სისხლის სამართლის კოდექსის 115-ე მუხლით დაიწყო, რაც პირის თვითმკვლელობამდე მიყვანას გულისხმობს. „ვერსია“ შეეცადა გაერკვია, რატომ მოიკლა თავი ბაღდათის ყოფილმა გამგებელმა, რომელიც 2016 წლის 25 აპრილს, სახელმწიფო თანხების გაფლანგვის ბრალდებით სუს-მა დააკავა.

არასრულწლოვანთა კოდექსი მოზარდებში „დაუსჯელობის სინდრომს“ აჩენს?! / 14 წლამდე პირები განსაკუთრებით მძიმე დანაშაულის ჩადენის შემთხვევაშიც კი არ ისჯებიან (ვერსია)

ავტ: თათია გოჩაძე

სტატიის შესავალში ნათქვამია, რომ ხორავას ქუჩაზე მომხდარი ტრაგედიის გამო ვნებათაღელვა არ ცხრება. მოქალაქეების ნაწილი მიიჩნევს, რომ ქვეყანაში კრიმინალმა იმატა და სახელმწიფომ ამ მიმართულებით გაცილებით მკაცრი ღონისძიებები უნდა გაატაროს. ნაწილი აცხადებს, რომ მსგავსი სასტიკი დანაშაული ყოველთვის ხდებოდა და პრობლემა კომპლექსურად უნდა გადაიჭრას. ამ ფონზე მნიშვნელოვანია სახელმწიფოს პოლიტიკა არასრულწლოვანთა დანაშაულის მიმართ. არასრულწლოვანთა კოდექსის თანახმად, 14 წლამდე მოზარდმა განსაკუთრებით მძიმე დანაშაული, თუნდაც ჯგუფური მკვლელობა რომ ჩაიდინოს, არანაირი სასჯელით ან სანქციით არ ისჯება. სტატიაში დასმულია კითხვა, არსებული კანონმდებლობა ხომ არ აჩენს მოზარდებში დაუსჯელობის სინდრომს? ამ კითხვებზე პასუხის მისაღებად, „ვერსია“ ახალგაზრდა იურისტთა ასოციაციის იურისტს, სისხლის სამართლის სპეციალისტ ლევან ვეფხვაძეს დაუკავშირდა. მისი განცხადებით, 2008 წელს, გარკვეულ დანაშაულებზე პასუხისმგებლობა 12 წლამდე ჩამოვიდა, თუმცა ევროსაბჭოს რეკომენდაციების შემდეგ ზღვარი ისევ 14 წლამდე აწიეს. ვეფხვაძის თქმით, არასრულწლოვანთა კოდექსის შესაბამისად, გათვალისწინებული უნდა იყოს, როგორც ბრალდებულის, ისე დაზარალებულის ინტერესებიც.

„მძიმე და განსაკუთრებით მძიმე დანაშაულის შემთხვევაში, განრიდების გაფორმება არ შეიძლება. თუ საქმე სასამართლოს გადაეცემა, 14-16 წლის არასრულწლოვანმა მძიმე ან განსაკუთრებით მძიმე დანაშაულიც რომ ჩაიდინოს, სასამართლო 10 წელზე მეტს ვერ მიუსჯის. 16-18 წლის პირს კი - 12 წელზე მეტს. 14 წლამდე პიროვნებამ განსაკუთრებით მძიმე დანაშაულიც რომ ჩაიდინოს, არ ისჯება და მის მიმართ არანაირი სანქცია არ მოქმედებს. მე, როგორც იურისტს, მაქვს კითხვები ასაკის დაწევასთან დაკავშირებით, თუმცა აქ მთავარი არის მიდგომა და სოციუმში არასრულწლოვანის მიმართ ფსიქოლოგიური დამოკიდებულება. როცა 14 წლამდე პირი სჩადის დანაშაულს, ისიც უნდა შეისწავლონ, რამ მიიყვანა ის ამ ქმედებამდე. ოჯახის, გარემოს ფაქტორები უმნიშვნელოვანესია. შეიძლება არასრულწლოვანი წააქეზოს სრულწლოვანმა, რადგან იცის, არ დაისჯება. ამ საკითხში საზოგადოებაც აქტიურად უნდა ჩაერთოს. ბოლო დროს მომხდარმა მკვლელობებმა უნდა დაგვაფიქროს, რა კომპლექსური მიდგომაა საჭირო და რა პოლიტიკა ექნება სახელმწიფოს“, - განაცხადა ვეფხვაძემ.

საია-ს იურისტის განმარტებით, ზოგ ქვეყანაში მძიმე კატეგორიის დანაშაულის დროს პასუხისმგებლობის საკითხი 12 წლიდან იწყება, თუმცა მნიშვნელოვანია, სად ვუშვებთ 14 წლამდე არასრულწლოვანს.

„თუ - ციხეში, ეს ცალსახად არასწორია, რადგან საუბარი ვეღარ გვექნება რესოციალიზაციასა და რეაბილიტაციაზე. თუმცა, სისხლის სამართლის კოდექსში და არასრულწლოვანთა კოდექსში აღმზრდელობითი ღონისძიებებიცაა. მაგალითად, მშობლის მეთვალყურეობის ქვეშ გადაცემა, სათანადო ორგანოების ჩართვა... კარგია, რომ შეიქმნა უწყებათაშორისი კომისია. მიმაჩნია, რომ მნიშვნელოვანია სტრატეგია, რომელსაც სახელმწიფო განსაზღვარს. საჭიროების შემთხვევაში, პროცესში, არასამთავრობოები და ფსიქოლოგებიც უნდა ჩაერთონ“, - დასძინა ვეფხვაძემ.
მისი თქმით, ხორავას ქუჩაზე მომხდარ ტრაგედიაზე თუ დადგინდა, რომ მოხდა ჯგუფური დანაშაული, კანონი 16-დან 20 წლამდე თავისუფლების აღკვეთას ითვალისწინებს, თუმცა ვინაიდან ბრალდებულები არასრულწოვნები არიან, მათ მაქსიმუმ 12 წელს მიუსჯიან.
„მოზარდებს ბრბოს ფსიქოლოგია ახასიათებთ... მკვლელობისას კი ნეიროჰორმონალური ფონი მოქმედებს“ (ვერსია)

ავტ: თათია გოჩაძე

რა უბიძგებს მოზარდებს ისეთი სასტიკი დანაშაულისკენ, როგორიც თანატოლის მკვლელობაა? აქვთ თუ არა მათ უკვე ჩამოყალიბებული მკვლელის ფსიქოლოგია და რა უნდა გავაკეთოთ, არასრულწლოვანთა დანაშაულის პრევენციისთვის? - ამ და სხვა კითხვებს, ექსპერტკრიმინალისტი მაია ნიკოლეიშვილი პასუხობს. ის თვლის, რომ ამ კუთხით კანონმდებლობის გადახედვაა საჭირო.

რეზონანსი
„საქართველოში უფრო სწრაფად მოვაყომარებთ“ / რას გულისხმობს სააკაშვილი? (რეზონანსი)
ავტ: ნინო ქეთელაური

მიხეილ სააკაშვილმა საქართველოში მისი შესაძლო ექსტრადირების შესახებ ასეთი რამ განაცხადა, - „თუ საქართველო ექსტრადირებაზე ისევ მიმართავს უკრაინას, ეს შეიძლება იმით დამთავრდეს, რომ პირიქით გადაიგზავნონ რუსეთში ან მონღოლეთში. თუ ხელი წაუცდათ რამეზე, საქართველოში უფრო სწრაფად მოვაყომარებთ საქმეს, ვიდრე აქ“.

საქართველოს პარლამენტის იურიდიულ საკითხთა კომიტეტის თავმჯდომარე ეკა ბესელია იმედოვნებს, რომ ამ ავანტიურას უკრაინა არ წამოეგება, რადგან, მისი თქმით, იოლად პროგნოზირებადია, რას მოუტანს უკრაინას სააკაშვილის ასეთი ავანტიურა.

„ძალიან მნიშვნელოვანი და საყურადღებოა ის ბრალდება - რუსულ კავშირებთან სააკაშვილის ბმა, რაშიც მას ბრალი აქვს წაყენებული, თუმცა ეს დადასტურდება თუ არა, სასამართლოს საქმეა და სასამართლო განსჯის, მაგრამ ეს მაინც არის საყურადღებო, რადგან მთელი ეს პროცესი ძალიან ბევრ კითხვას და ეჭვს აჩენს. რაც შეეხება სამართლებრივ პროცედურებს სააკაშვილთან დაკავშირებით, ამაზე პროკურატურამ და იუსტიციის სამინისტრომ არაერთხელ გააკეთა განცხადებები. პოლიტიკური გუნდი და პარლამენტი, ბუნებრივია, ამ პროცესებში არ ჩავერევით“, - განაცხადა ბესელიამ.

მთავარი პროკურორის პირველი მოადგილე მამუკა ვასაძე ამბობს, რომ თავის დროზე რამდენჯერმე მიმართეს უკრაინას და მიიღეს შესაბამისი პასუხები. მისი თქმით, ამ ეტაპზე განსაკუთრებული გარემოება იმისა, რომ ისევ მიმართონ, არ არსებობს. 

„მოლოდინი გვაქვს თითოეულ პირზე, ვისზეც ჩვენი კანონმდებლობით ძებნა არის გამოცხადებული, რომ რომელიმე სახელმწიფოში მათი დაკავების შემთხვევაში მისი საქართველოში ექსტრადირება მოხდება. ანალოგიური მოლოდინი გვაქვს ნებისმიერ ძებნილთან მიმართებაში“, - დასძინა მამუკა ვასაძემ.

პოლიტოლოგ იგორ კვესელავას აზრით, თუ სააკაშვილი თვლის, რომ საქართველოში პროცესების მართვა მისთვის ბევრად მარტივი იქნება, მაშინ, წესით, ექსტრადირებასა და გამოძიებასთან თანამშრომლობასაც უნდა დათანხმდეს, რათა ამ პერიოდში პროცესების მართვა მოახერხოს. თუმცა, პოლიტოლოგი მიიჩნევს, რომ მისი საქართველოში ექსტრადირება წარმოუდგენელია, ამიტომ, ეს განცხადებები არაფერს ნიშნავს.

პოლიტოლოგი რამაზ საყვარელიძე ამბობს, რომ ამ პერიოდში ექსტრადირება არარეალურია, თუმცა, თუ მაინც ასე მოხდა, სააკაშვილს საქართველოში პერსპექტივა არ აქვს და ამას მისი პარტიის რეიტინგი მოწმობს.

უსაფრთხოების საბჭოც უქმდება და უშიშროების საბჭოც (რეზონანსი)

ავტ: ეკატერინე ბასილაია

სტატიაში ნათქვამია, რომ მთავრობის სტრუქტურული ცვლილებებით გაუქმდა პრემიერმინისტრთან არსებული უსაფრთხოებისა და კრიზისების მართვის საბჭო, როგორც ქვეყნის უსაფრთხოებაზე მომუშავე ორგანო და ის საგანგებო სიტუაციების მართვის სააგენტოსთან ერთიანდება, რომლის ამოცანა ბუნებრივი და ტექნოლოგიური კრიზისების გადაჭრა იქნება. ასევე, ოქტომბერში დამტკიცებული ახალი კონსტიტუციით, 2018 წლის ოქტომბრიდან უქმდება პრეზიდენტთან არსებული უშიშროების საბჭო.

„მაშინ ითქვა, რომ ორი ერთი და იმავე ფუნქციის ორგანო საჭირო აღარ იყო და რომ უშიშროების საბჭოს ფუნქციებს გადაიბარებდა კრიზისების მართვის საბჭო“, - წერს ჟურნალისტი.

ქვეყნის უსაფრთხოებაზე მომუშავე სათათბირო ორგანოს გაუქმების გამო ოპოზიციასა და ექსპერტების დიდ ნაწილში კრიტიკული განცხადებები კეთდება. ეს თემა დიდი კამათის საგანი გახდა გუშინ პარლამენტის პლენარულ სხდომაზე, სადაც ახლად მიღებულ კონსტიტუციაში დამატებით ცვლილებების შეტანაზე პირველი მოსმენით მსჯელობდნენ.

როგორც „ევროპული საქართველოს“ წევრმა ირაკლი აბესაძემ განაცხადა, პრეზიდენტთან არსებული ეროვნული უშიშროების საბჭოს გაუქმებისას „ქართულ ოცნებას“ ერთადერთ არგუმენტად მოჰყავდა ის, რომ პრემიერმინისტრთან არსებობდა უსაფრთხოებისა და კრიზისების მართვის საბჭო და ახლა მთავრობა აცხადებს, რომ კრიზისების მართვის საბჭო თურმე უფუნქციო ყოფილა. მისი თქმით, უსაფრთხოებისა და კრიზისების მართვის საბჭო, რომელიც 2014 წელს „ქართულმა ოცნებამ“ შექმნა, მხოლოდ და მხოლოდ პრეზიდენტთან ქიშპობის გამო იყო შექმნილი და ამ უფუნქციო სტრუქტურამ 15 მილიონ ლარამდე გაფლანგა.

„კონსტიტუციაში განხორციელებული ცვლილებებით უქმდება არაქმედითი, ნულოვანი ეფექტურობის მქონე ორგანო - უშიშროების საბჭო. მე გახლავართ უშიშროების საბჭოს წევრი. მისი ფუნქცია არის თავდაცვის ორგანიზება და სამხედრო აღმშენებლობა, რაც რეალურად არის მთავრობის უფლებამოსილება. დღევანდელ კონსტიტუციაში არის სრულიად პარადოქსული, აბსურდული და ნონსენსური ნორმა მოცემული, რომლითაც გაწერილია უშიშროების საბჭოს უფლებამოსილებები და სტატუსი“, - განაცხადა ირაკლი აბესაძის საპასუხოდ პარლამენტის თავმჯდომარე ირაკლი კობახიძემ.

ამ განხილვებისას მმართველი ძალის მხრიდან არაფერი თქმულა იმაზე, ახლა, როცა კრიზისების მართვის საბჭოს კომპეტენციებში აღარ შედის ეროვნულ უსაფრთხოებასა და თავდაცვაზე მუშაობა, რომელმა სტრუქტურამ უნდა განახორციელოს ეს საკითხი.

ბრიგადის გენერალი ამირან სალუქვაძე მიიჩნევს, რომ პრემიერმინისტრთან ეროვნულ უსაფრთხოებაზე მომუშავე სტრუქტურა აუცილებლად უნდა არსებობდეს და ინფორმაციაც აქვს, რომ მთავრობაში ამ საკითხზე მუშაობენ.

საყვარელიძე: დენის ტარიფის მატება ხალხის უკმაყოფილებას გამოიწვევს (რეზონანსი)

ავტ: გვანცა ღვედაშვილი

ინტერვიუ რამაზ საყავრელიძესთან

ინტერვიუს დასაწყისში რამაზ საყვარელიძე უკრაინაში მიხეილ სააკაშვილის გარშემო განვითარებულ მოვლენებზე საუბრობს. ფიქრობს, რომ თუკი პოროშენკო დარჩება ხელისუფლებაში, ის უფრო მკაცრი გახდება სამომავლოდ.

საქართველოში კონსტიტუციასთან დაკავშირებული საკითხების განხილვის გაჭიანურებაზე საუბრისას რამაზ საყვარელიძე აცხადებს, რომ ეს მათ მიმართ ნდობასა და სიმპათიის გაჩენას არ იწვევს.

„ეს იმას ნიშნავს, რომ საკითხი ან თავიდანვე მოუმზადებელი იყო და მხოლოდ ემოციებით იყო ნაბიჯები გადადგმული და არ დაფიქრებულან, რა შედეგი მოჰყვებოდა აღნიშნული ნორმების მიღებას, ან არ აქვთ ჩამოყალიბებული კონცეფცია, რომელიც ლოგიკურად მიუთითებს შემდგომი ნაბიჯების გადადგმას“, - აცხადებს საყვარელიძე.

მისი თქმით, თუკი კრიზისების საბჭო ქმედითი არ იყო, მის გაუქმებას დადებითად აფასებს, თუმცა იქვე დასძენს, რომ მისი აზრით, უნდა არსებობდეს სტრუქტურა, რომელიც კრიზისების შემთხვევაში თავს მოუყრის სახელმწიფოს ყველა რესურსს და მას კონკრეტული საკითხისადმი მიმართავს. 

„კალაძე მერიაში რამდენიმე თვეა, რაც არის. სავარაუდოა ის, რომ ამ ბიუჯეტზე მუშაობა უფრო ადრე დაიწყო. შესაბამისად, ჩემთვის ეს ბიუჯეტი კალაძის მიერ წარდგენილ ბიუჯეტად არ აღიქმება, ისევე, როგორც თბილისის განათება - კალაძის განათებად. ამასთან არის მეორე პრინციპი, რომელიც ხშირად გვავიწყდება - დიდი ხარჯი არ არის ხარვეზი, თუკი შედეგს მიიღებს. ნებისმიერი დონის მთავრობის მთავარი ფუნქცია გარკვეული ამოცანების გადაჭრაა და თუკი ამას ხარჯი სჭირდება, ეს უნდა გაიწიოს. პრობლემა ის არის, თუკი კონკრეტული ამოცანის გადასაჭრელად იმაზე მეტი ხარჯის გაწევა ხდება, ვიდრე ეს საჭიროა და თანხები ტყუილად იხარჯება“, - განაცხადა რამაზ საყვარელიძემ.

ექსპერტი ფიქრობს, რომ თუკი ელექტროენერგიის ტარიფი გაიზარდა, ამას მოუსახლეობის უკმაყოფილება მოჰყვება, თუმცა არ ელოდება, რომ ამას შეიძლება რამე მასშტაბური სახე მიეცეს. 
დენის გაძვირებაზე ვაჭრობა მიდის / ტარიფში ლარის გაუფასურების მომენტი თითქმის გამოირიცხა, ახლა „საინვესტიციო ბრძოლა“ მიმდინარეობს (რეზონანსი)

ავტ: ნათია ლომიძე

„ლარის კურსი და არსებული ინვესტიციები დენის სამომხმარებლო ტარიფის ზრდაზე გარდამტეხ გავლენას იქონიებს. რამდენადაც ეროვნული ვალუტა ბოლო დღეებში საგრძნობლად მყარდება, ხოლო 2018 წლიდან 2,45-2,50-ის დიაპაზონს დაუბრუნდება, მისი წნეხი ტარიფზე მინიმუმამდე დავიდა. სემეკის წარმომადგენლები და ენერგეტიკოსები ამჯერად კომპანიების მიერ განხორციელებულ ინვესტიციებზე ამახვილებენ ყურადღებას“, - წერს ჟურნალისტი სტატიის შესავალში.
საქართველოს ენერგეტიკისა და წყალმომარაგების მარეგულირებელი კომისიის თავმჯდომარის ირინა მილორავას განცხადებით, ელექტროენერგიის სამომხმარებლო ტარიფზე დღეს საუბარი შეუძლებელია. მისი თქმით, ჯერ ელექტოროენერგეტიკულ სექტორში 13 კომპანიისა და წყალმომარაგების სექტორში მოქმედი 3 კომპანიისთვის 2018-2020 წლების საინვესტიციო გეგმა უნდა დამტკიცდეს.
„ინვესტიციები არის ერთ-ერთი ძალიან მნიშვნელოვანი კომპონენტი განაწილების, გენერაციის ტარიფებში და ბუნებრივია, მათი გავლენა სამომხმარებლო ტარიფზე მოგვიანებით შეფასდება.  შემდეგი კვირიდან ჩვენ დავიწყებთ სატარიფო სხდომებს თითოეული კომპანიის მიხედვით და უკვე თვის ბოლოსთვის გამოიკვეთება კონტურები სამომხმარებლო ტარიფთან მიმართებით. ერთი რამ შემიძლია გითხრათ, დღევანდელ არსებულ მოქმედ ტარიფში ჩადებულია კურსი 2 ლარი და 50 თეთრი, ამდენად არსებითი გავლენა კურსის გამო ჯერჯერობით არ იგეგმება“, - განაცხადა მილორავამ.
ენერგეტიკოს გია არაბიძის ინფორმაციით, დენის სამომხმარებლო ტარიფის განსაზღვრაზე, როგორც ლარის კურსი, ასევე არსებული ინვესტიციები გავლენას მოახდენს, მაგრამ არ მნიშვნელოვნად. სხვაგვარად ფიქრობს სემეკის ელექტროენერგიის დეპარტამენტის დირექტორი ნუგზარ ბერიძე. მისი აზრით, ეროვნული ვალუტის კურსი ტარიფებზე აისახება, თუმცა ამ ეტაპზე რა რაოდენობით მოიმატებს გადასახადი, რთული სათქმელია.
პეტრე მამრაძე: „არავინ გვთხოვს, სახელმწიფო დონეზე ვცნოთ იერუსალიმი ისრაელის დედაქალაქად“ (რეზონანსი)
ავტ: ია აბულაშვილი

ინტერვიუ პეტრე მამრაძესთან

პეტრე მამრაძე აშშ-ის პრეზიდენტის, დონალდ ტრამპის მიერ იერუსალიმის ისრაელის დედაქალაქად ცნობაზე საუბრობს. მისი თქმით, ტრამპის ამ გადაწყვეტილებას უარყოფითად შეხვდა ევროკავშირისა და ნატოს თითქმის ყველა ქვეყანა და საერთო აზრი მდგომარეობს იმაში, რომ ეს გადაწყვეტილება ართუ შეუწყობს ხელს ხანგრძლივი ისტორიის კონფლიქტის მოგვარებას, არამედ პირიქით, ხელს შეუწყობს დაძაბულობისა და დაპირისპირების გაზრდას.

კითხვაზე, ამ რთულ პერიოდში, რა პოზიცია უნდა დაიკავოს საქართველომ, პეტრე მამრაძე პასუხობს, - „საქართველოს ხელისუფლება, რა თქმა უნდა, სწორად იქცევა, როცა მკვეთრი განცხადებებისგან თავს იკავებს. არ აკრიტიკებს ტრამპის გადაწყვეტილებას და ამავდროულად აცხადებს, რომ დააკვირდება მოვლენებს და ითანამშრომლებს საერთაშორისო თანამეგობრობასთან. ჩვენ არავინ გვთხოვს იმას, რომ სახელმწიფო დონეზე ვცნოთ იერუსალიმი ისრაელის დადაქალაქად. მაგალითად მოვიყვან, რომ საქართველო არ ცნობს კოსოვოს დამოუკიდებლობას და აშშ-ს, ჩვენს დიდ პარტნიორს, რომელიც მთელ მსოფლიოს მიმართავს თხოვნით, ცნოს კოსოვო და უკვე მრავალმა ქვეყანამ ეს გააკეთა, არ აქვს პრეტენზიები საქართველოს მიმართ. მათ ესმით, რომ ჩვენი ტერიტორიული მთლიანობის დარღვევის გამო, ჩვენ ვერ ვცნობთ კოსოვოს დამოუკიდებლობას. იერუსალიმის საკითხს კოსოვოს პრობლემას არც შევადარებ“.

სპეკულაცია თუ რეინვესტირება - ლარის ირგვლივ არალოგიკური ვითარებაა / „ჯერჯერობით კომერციული ბანკები დაწყნარდნენ, ფული დიდი ოდენობით აღარ გადის ქვეყნიდან“ (რეზონანსი)

ავტ: მარი ჩიტაია

სტატიის შესავალში ჟურნალისტი წერს, რომ ეროვნულ ვალუტასთან დაკავშირებით აზრთა სხვადასხვაობაა, მაგრამ უკვე იშვიათია დასაბუთებული მსჯელობა, თუ რა იწვევს კურსის ჯერ მკვეთრ გაუფასურებას და შემდეგ - თავბრუდამხვევ გამყარებას.

„კურსის ფორმირების ერთ-ერთი საფუძველი არის ქვეყანაში ფულის გატანის ან შემოტანის პროცესი. შესაბამისად, ამჯერად მორჩა სპეკულაციური ზეწოლა ლარზე. ეს გაგრძელდება მორიგ ფულის გაზიდვამდე, რასაც აუცილებლად უნდა ველოდოთ ახლო მომავალში. ლარის გამყარება არ იქნება ხანგძლივი პროცესი და მალე ისევ გაუფასურების გზას დაადგება. ეს არის ფულის გადინების შედეგი. ჯერჯერობით კომერციული ბანკები დაწყნარდნენ, ფული დიდი ოდენობით აღარ გადის ქვეყნიდან და კურსი გამყარდა. თუმცა, როგორც კი გაჩნდება ბანკების ან მათი კლიენტების მიერ ფულის გატანის შესაძლებლობა, ეროვნული ვალუტა ამას აუცილებლად იგრძნობს და ვარდნას დაიწყებს. საქართველოს არ აქვს კლასიკური საბაზრო ეკონომიკა და იქ კანონზომიერება ხშირად არ მოქმედებს, როგორც ეს ნორმალურ ქვეყნებში ხდება. შესაბამისად, კურსის ფორმირება არ ხდება არც საბაზრო მექანიზმებით და არც ეკონომიკაში მიმდინარე პროცესებით. ეს არის წმინდა სპეკულაციური პროცესი, სადაც არც სეზონურობას აქვს მნიშვნელობა, არც ბიუჯეტის ხარჯვას და არც სხვა მიზეზს“, - აცხადებს ექსპერტი ლია ელიავა და იქვე დასძენს, რომ სწორედ ამიტომ, ეროვნულ ბანკს უნდა ჰქონდეს შემუშავებული სავალუტო პოლიტიკა, უარი თქვას მცურავ კურსზე და არეგულიროს იგი, როდესაც მკვეთრ რყევას განიცდის.
საბანკო სფეროს სპეციალისტის, ვახტანგ ხომიზურაშვილის განცხადებით, არსებული კურსი არ ნიშნავს, რომ საქმე უკეთესობისკენ წავიდა. მისი თქმით, ჩვენთან სავალუტო კურსი არ ასახავს  ეკონომიკაში არსებულ მდგომარეობას. 
„შესაძლოა, არც იყოს სპეკულაცია და დიდ ტრანზაქციებს რაღაც გავლენა მოეხდინა კურსზე, მაგრამ, ნებისმიერ შემთხვევაში, სებ-მა არ უნდა დაუშვას ასეთი მკვეთრი ცვლილება გაუფასურების თუ გამყარების მიმართულებით. ნაკლებად ველოდები, რომ ლარი გამყარებას გააგრძელებს. შესაძლოა, ეს იყოს ერთჯერადი პროცესი. რაღაც კორექცია აუცილებლად მოხდება და ლარი ისევ გაუფასურდება“, - აცხადებს ხომიზურაშვილი.

განსხვავებული მოსაზრებისაა საბანკო სფეროს ანალიტიკოსი გოჩა თუთბერიძე, რომელიც ლარის მყისიერ გამყარებას „ესტონური მოდელის“ დამსახურებად მიიჩნევს. იგი არ გამორიცხავს, რომ ინვესტორებს გარკვეული თანხის რეინვესტირება მოეხდინათ.

ატენის სიონიდან 15 მეტრში მიმდინარე მშენებლობის გამოძიება ჭიანურდება (რეზონანსი)

ავტ: გვანცა ღვედაშვილი

მე-7 საუკუნეში აგებული ატენის სიონის ტაძართან მიმდინარე მშენებლობასთან დაკავშირებით გამოძიება ისევ არ დაწყებულა. „რეზონანსთან“ პროცესის გაჭიანურებაზე საუბრობს ჟურნალისტი ნინო მიქიაშვილი, რომელმაც ამ მშენებლობის შესახებ ინფორმაცია პირველად რამდენიმე კვირის წინ გაავრცელა. ის ამბობს, რომ გამოძიების დაწყება ხელოვნურად ჭიანურდება, რათა მშენებლობის დასრულება მოესწროს.

„ძალიან ჭიანურდება გამოძიება და ვფიქრობ, ეს პროცესი ხელოვნურად კეთდება. მინდა, მთავარ პროკურორსა და შს მინისტრს მივმართო თქვენი საშუალებით. იმედი მაქვს, დაიწყება გამოძიება და ამ საკითხს არ მიაფუჩეჩებენ, გამოავლენენ დამნაშავეებს და შეაჩერებენ ამ მშნებლობას. კანონი რომ დარღვეულია, ნათელია. ნიკოლოზ ანთიძე არის დამნაშავე და ეს არ არის პირველი დანაშუალი, რომელსაც ის სჩადის. როგორც ვიცი, მსგავსი ნაგებობის გაკეთება იგეგმება კაცხის სვეტთან ახლოს. ნებართვა ჯერ არ არის გაცემული, მაგრამ სააგენტოდან გამოვითხოვე ინფორმაცია და არის მოთხოვნა, რომ კაცხის სვეტთან ახლოს გაკეთდეს შენობები. კულტურულ ძეგლებთან ასეთი დამოკიდებულება დაუშვებელია. მე ორჯერ გავესაუბრე მეუფე ანდრიასაც, მისი ინიციატივით გორში ვიყავი ჩასული. 14 ნოემბერს შევხვდი მეუფეს, რომელმაც ბრძანა, რომ 2009 წლიდან მოყოლებული არაერთი პროექტი გააკეთეს და მაჩვენა კიდეც. აქ საგულისხმოა ის ფაქტი, რომელიც მან მითხრა. მეუფის თქმით, ჰქონდა პროექტი და მშენებლობა ატენის სიონთან მოშორებით იყო დაგეგმილი, თუმცა მასზე ნებართვა არ დართო სააგენტომ. ამასთან, მეუფემ მითხრა, რომ ერჩივნა, მოშორებით აეშენებინა ეს კომპლექსი, რადგან გაცილებით თავისუფლად იქნებოდა და ახლა ძალიან შეზღუდულია. მისივე თქმით, ეს შენობაც იმისთვის სჭირდებოდა, რომ ტაძრისთვის მიეხედა“, - განაცხადა ნინო მიქიაშვილმა.

ატენის სიონის მიმდებარედ მშენებლობას დადებითად არც ხელოვნებათმცოდნეები აფასებენ. როგორც ისინი ამბობენ, ადგილზე მისვლის გარეშე, გადაღებული ფოტოებიდანაც კი ჩანს, რომ მშენებლობა ტაძრის ვიზუალურ აღქმაში იჭრება.

დამატებითი ინფორმაციის მიღებას „რეზონანსი“ ძეგლთა დაცვის ეროვნული სააგენტოს ხელმძღვანელ ნიკოლოზ ანთიძისგან ცდილობდა, თუმცა მასთან დაკავშირება ვერ მოახერხეს. გამოცემა აქვეყნებს იმ ოფიციალურ განცხადებას, რომელიც ამ მშენებლობის საკითხზე სააგენტომ გაავრცელა.

„სომხეთის მოქალაქე ხარ, წადი და იქ ითხოვე დახმარება“ / ახალგაზრდა კაცი გამგეობას უხეშობაში ადანაშაულებს (რეზონანსი)

ავტ: ნინო ქეთელაური

„რეზონანსის“ რედაქციაში მისული ალექსანდრე არუთინოვი, რომელიც სომხეთის მოქალაქეა, თუმცა საქართველოში მუდმივი ბინადრობის უფლება გააჩნია აცხადებს, რომ ჰყავს ავადმყოფი დედა, ძმა კი საპატიმროშია და არსებული სოციალური დახმარება 120 ლარი საარსებო მინიმუმისთვისაც არ ჰყოფნის.
„ვარ თბილისში დაბადებული, გაზრდილი, ამჟამად გამაჩნია საქართველოს მუდმივი ბინადრობა, სახლი აქ მაქვს. მყავს დედა, რომელიც ავადმყოფია, ნაოპერაციები. ვარ სოციალურად დაუცველი, გამგეობა მეხმარებოდა ხოლმე, რისთვისაც მადლობელი ვარ, მაგრამ ამჟამად ვარ უშუქოდ. ახლა დაიწყეს 100-ლარიანი ვაუჩერების დარიგება. მეუბნებიან, რომ რადგან შუქი გათიშული მაქვს, ვაუჩერს არ მომცემენ. საშუალება რომ მქონოდა, სოციალური მექნებოდა? ან შუქს გამითიშავდნენ? მეუბნებიან, ძველ დავალიანებას არ გამოგიქვითავთ, რასაც დახარჯავ, ამით ის იფარებაო. რა უნდა დავხარჯო, როცა შუქი არ მაქვს? არავინ პასუხს ამ მცემს. ბატონი დავით კერესელიძეა გამგებელი და საერთოდ არ ვიცი, როგორია, მარტო სახელი და გვარი ვიცი. წარმოიდგინეთ, ახალი დანიშნული გამგებელი მოქალაქეს ემალება... მივედი გამგეობაში, მივმართე დახმარების თხოვნით, რომ საახალწლოდ 300 ლარი დაერიცხათ, უარი მითხრეს. მეორედ ისევ დავწერე განაცხადი. ამასობაში მეგობარს ბებია გარდაეცვალა და გამგეობაში იმას მივყევი, რომ დაკრძალვის ხარჯები დაეფარათ. მიღებაზე დამინახეს თუ არა, ამიყვირდნენ, შენ კიდევ აქ მოხვედი? ყველას შენ როგორ დაყვები. სხვათა შორის, შენ საქართევლოს მოქალაქე არ ხარ, სომხეთის მოქალაქე ხარ, წადი და იქ ითხოვე დახმარებაო. ვუპასუხე, რომ ეროვნებასთან ასეთი აგრესიულობა არ არის საჭირო და მეორეც, მე სხვა საკითხზე მოვედი-მეთქი. ისე მიყვირეს და დამამცირეს, მე უკვე მეშინია იქ კიდევ მისვლა. რა მნიშვნელობა აქვს, რომელი ქვეყნის მოქალაქე ვარ? მე მიყვარს საქართველოც და სომხეთიც, ვამაყობ, რომ ვცხოვრობ აქ და ვერავინ დამიშლის ვერც საქართველოს და ვერც სომხეთის სიყვარულს“, - აცხადებს ალექსანდრე არუთინოვი.
ის ამბობს, რომ იანვრის თვეში ტელევიზიით გამოვიდა და თავისი გასაჭირის შესახებ ისაუბრა, ხელისუფლება გალანძღა, რის მერეც დაიჭირეს და დაემუქრნენ, რომ თუ ტელევიზიებით კიდე ილაპარაკებდა, გაამწარებდნენ.

სტატიაში ნათქვამია, რომ აღნიშნულთან დაკავშირებით „რეზონანსი“ სამგორის რაიონის გამგეობას დაუკავშირდა, სადაც განუცხადეს, რომ მოგვიანებით დაეკონტაქტებოდნენ, მაგრამ ზარებს აღარ უპასუხეს.

სადღესასწაულო ხარჯს ხალხი ვერაფრით გაუმკლავდება (რეზონანსი)

ავტ: თეო გუდავაძე

გამოცემის ცნობით, ახალი წლის მოახლოებამ საყოველთაო დაძაბულობა უფრო მეტად გამოააშკარავა. ადამიანთა უმრავლესობას არ აქვს ფინანსური საშუალება, შობა-ახალ წელს ისე შეხვდეს, როგორც თუნდაც ერთი წლის წინ. მოსახლეობა საახალწლო ხარჯს ვეღარ უმკლავდება.
ახალი თაობა

გია გაჩეჩილაძე კვირიკაშვილის წინააღმდეგ: „ტენდერებს მხოლოდ მთავრობასთან დაკავშირებული კომპანიები იგებენ“ / კვირიკაშვილი: „ძალიან სამწუხაროა, რომ ამ ტიპის უსაფუძვლო ბრალდებები ისმის ადამიანისგან, რომელსაც წლებია ვიცნობ“ (ახალი თაობა)

გუშინ, მომღერალმა გია გაჩეჩილაძემ (უცნობმა) კომპანია „სიტროენ ჯორჯიას“ წარმომადგენლებთან ერთად ბრიფინგი გამართა და განაცხადა, რომ ტენდერებს მხოლოდ ხელისუფლების წევრებთან დაკავშირებული კომპანიები იგებენ. მას კონკრეტული გვარები არ დაუსახელებია, თუმცა „სიტროენ ჯორჯიას“ წარმომადგენელმა სპორტის მინისტრი ტარიელ ხეჩიკაშვილის კომპანიები და მის მიერ მოგებული ტენდერები დაასახელა. 
გია გაჩეჩილაძის განცხადებას საქართველოს პრემიერმინისტრი გამოეხმაურა, რომელმაც თქვა, რომ ტენდერები კანონის სრული დაცვით ტარდება, ის და მისი გუნდი კი არიან იმის გარანტი, რომ ქვეყანაში კანონზე მაღლა ვერავინ დადგება. გიორგი კვირიკაშვილის თქმით, სამართლებრივ დავებს კანონი არეგულირებს და არა ნაცნონ-მეგობრობა ან ნათესაური კავშირი.

„რაც შეეხება ამ კონკრეტულ საქმეს, რამდენადაც ჩემთვის არის ცნობილი, ყველა პროცედურა კანონმდებლობის სრული დაცვით განხორციელდა და არცერთი ნაბიჯი არ გადადგმულა წინასწარ გამიზნულად, ვინმეს მხარდასაჭერად ან საწინააღმდეგოდ. ჩემთვის ადამიანურად ძალიან სამწუხაროა, რომ ამ ტიპის უსაფუძვლო ბრალდებები ისმის ადამიანისგან, რომელსაც წლებია ვიცნობ“, - განაცხადა პრემიერმა.

„სააკაშვილი შეიძლება უკრაინის პრემიერმინისტრი გახდეს“ / თორნიკე შარაშენიძე: საქართველოს ხელისუფლებას ნამდვილად არ აწყობს სააკაშვილი ქართულ ციხეში“ (ახალი თაობა)

ავტ: ნონა ცაბაძე

ინტერვიუ თორნიკე შარაშენიძესთან

ექსპერტი თორნიკე შარაშენიძე აცხადებს, რომ მიხეილ სააკაშვილის საქართველოში ექსტრადირება ძალიან რთული იურიდიული პროცედურაა. ფიქრობს, რომ ეს პოლიტიკურადაც მძიმე იქნება უკრაინისთვის. მას აინტერესებს, რამე რომ მოხდეს, პრეზიდენტ პოროშენკოს წასასვლელი სად აქვს. ფიქრობს, რომ რუსეთში ნამდვილად ვერ გაიქცევა და ამიტომ დასავლეთთან ტოტის მოჭრა არ უნდა აწყობდეს. 
შარაშენიძის აზრით, საქართველოს ხელისუფლებაც ყველანაირად შეეცდება, რომ თავიდან აიცილოს სააკაშვილის საქართველოში ექსტრადირება, რადგან არანაირად არ აწყობს მისი ქართულ ციხეში ჯდომა.
„მასთან ყოველდღე ივლიან კონგრესმენები, ევროპარლამენტარები, იქნება ლაპარაკი, რომ ირღვევა ადამიანის უფლებები. სასამართლო ჩვენთან პოლიტიზირებულია - ეს მთელმა მსოფლიომ იცის. ამიტომაც, კიდევ უფრო მეტად დააზარალებს ეს საქართველოს. ამიტომ ამ მთავრობას თუ ჭკუა აქვს თავში, წესით, არ უნდა უნდოდეს“, - დასძინა ექსპერტმა.

ის ფიქრობს, რომ მიხეილ სააკაშვილს უკრაინის პრეზიდენტობის შანსი არ აქვს, რადგან ამაში კანონმდებლობაც ხელს უშლის, თუმცა, არ გამორიცხავს, რომ მან პრემიერმინისტრის პოსტი დაიკავოს.

თორნიკე შარაშენიძის აზრით, მიხეილ სააკაშვილის უკრაინაში გაძლიერება საქართველოში „ნაციონალურ მოძრაობასა“ და მის მხარდამჭერებზეც ახდენს დადებით გავლენას. ფიქრობს, რომ ნეიტრალურ ადამიანებშიც შეუძლია ამ ყველაფრის შედეგად სააკაშვილს მხარდაჭერის მოპოვება. 

3%-იანი ბარიერი კოალიციურ მთავრობას ნიშნავს (ახალი თაობა)

ავტ: ნათია ხურცილავა

ინტერვიუ ავთანდილ დემეტრაშვილთან

კონსტიტუციონალისტი ავთანდილ დემეტრაშვილი „საერთო გაზეთთნ“ ინტერვიუში საკონსტიტიცო ცვლილებებზე საუბრობს.
„ერთ-ერთი საკითხი ეხება პრეზიდენტის არჩევის წესს, რაც თქვენ გაინტერესებთ. თავდაპირველად მმართველი გუნდი თვლიდა, რომ პრეზიდენტი უნდა აირჩიოს არა ამრჩევთა კოლეგიამ, არამედ უშუალოდ პარლამენტმა და მოტივად მოჰქონდა ის, რომ ხმოსნები ადმინისტრაციული წესით არიან არჩეული. ვერ გავიგე, ეს რა არგუმენტია, ერთიც საჯარო მოხელა და მეორეც. ამიტომ, ეს არგუმენტი ძალიან სუსტი იყო. ექსპერტებმა, პოლიტიკოსებმა, ყველამ გამოთქვა მოსაზრება, რომ ეს არგუმენტი არ არის დამაჯერებელი. ამიტომ პარლამენტის თავმჯდომარემ განაცხადა, რომ პრეზიდენტს აირჩევს არა პარლამენტი, არამედ კოლეგია. ახლა საუბარია ტერმინებზე, მოაშორეს ხმოსნები და დატოვეს საარჩევნო კოლეგია“, - აცხადებს დემეტრაშვილი.

მისი აზრით, ხელისუფლების გადაწყვეტილება, რომ პრეზიდენტი აირჩიოს არა პარლამენტმა, არამედ საარჩევნო კოლეგიამ, ასე თუ ისე გონივრულია. ის მოხარულია, რომ „ქართული ოცნება“ ამაზე არ წავიდა.

დემეტრაშვილი მიესალმება თუნდაც ერთჯერადად საარჩევნო ბარიერის 3%-მდე დაწევას, რადგან ფიქრობს, რომ ეს სულ მცირე პარლამენტში 5 პარტიის შესვლას ნიშნავს. მისი თქმით, თუ 3%-იანი ბარიერიც დარჩება და მაჟორიტარული სისტემაც გაუქმდება, მაშინ კოალიციური მთავრობის ჩამოყალიბება გახდება საჭირო, რასაც ის პირადად მიესალმება. 

გიორგი თევზაძე: „არჩევნების მეორე ტური დავით ასათიანის უპირატესობას ისევ აჩვენებს“ (ახალი თაობა)

ავტ: გულიკო ბალაძე

უფლებადამცველი და ადვოკატი გიორგი თევზაძე „ახალ თაობასთან“ ადვოკატთა ასოციაციის თავმჯდომარის არჩევნების ლეგიტიმურობაზე საუბრობს. მისი თქმით, არჩევნები ჩატარდა სრულიად გამჭვირვალედ, მშვიდობიან ვითარებაში. ის ფიქრობს, რომ მეორე ტური დავით ასათიანის უპირატესობას ისევ აჩვენებს და საბოლოოდ სწორედ ის გახდება ასოციაციის თავმჯდომარე. თევზაძე ამბობს, რომ ადვოკატთა ასოციაციის აღმასრულებელ საბჭოს უფრო მეტი უფლებები აქვს, ვიდრე ასოციაციის თავმჯდომარეს. ხაზგასმით აღნიშნავს, რომ გადაწყვეტილებებს აღმასრულებელი საბჭო იღებს, თავმჯდომარე კი ამ გადაწყვეტილებებს ასრულებს.

საერთო გაზეთი

ციხისთვის უვარგისი კაცი (საერთო გაზეთი)
სტატიაში ნათქვამია, რომ უკრაინის პრეზიდენტმა პეტრო პოროშენკომ საბედისწერო შეცდომა დაუშვა - მას ეგონა, რომ სააკაშვილის სახით ოპოზიციონერ პოლიტიკოსს იჭერდა, მაგრამ ხელთ ფსიქიკურად ავადმყოფი, ფაქტობრივად შეშლილობის ზღვარზე მყოფი ადამიანი შერჩა. გამოცემის ცნობით, შეცდომამ თავი სააკაშვილის პირველი დაკავებისთანავე იჩინა, როდესაც ის საბადრაგო მიკროავტობუსში იმდენად ცუდად გახდა, რომ ბადრაგი პანიკაში ჩავარდა. პოროშენკოსთან ხანმოკლე თათბირის შემდეგ კი გენპროკურორმა ლუცენკომ განკარგულება გასცა და ბადრაგს პატიმარი გაათავისუფლებინა. „საერთო გაზეთის“ ინფორმაციით, როდესაც სააკაშვილი მეორედ დააკავეს და იზოლატორსი მოათავსეს, მას ავადმყოფობის იგივე ნიშნები გაუმეორდა, რაც საბადრაგო ავტომანქანაში დაემართა. ოთხჯერ გახდა საჭირო სასწრაფოს გამოძახება, თუმცა პაციენტის დაშოშმინება მანამდე ვერ მოახერხეს, სანამ ძლიერმოქმედი დამამშვიდებელი საშუალებები არ მისცეს. ექიმების დასკვნით, სააკაშვილის ადგილი ფსიქიატრიულ საავადმყოფოშია და არა ციხეში.
„სააკაშვილი ციხისთვის უვარგისი კაცია, რაც იმას ნიშნავს, რომ ის, ზოგადად, უვარგისი კაცია“, - ნათქვამია სტატიაში.

გამოცემის ცნობით, პეტრო პოროშენკო შოკში ჩავარდა, როდესაც ფირზე დაფიქსირებული ის კადრები აჩვენეს, სადაც სააკაშვილის იზოლატორში ყოფნის მომენტებია აღბეჭდილი. სტატიის ავტორი წერს, რომ ეს ფირი, საიმედოდ არის შენახული და საჭიროების შემთხვევაში, მას აუცილებლად ანახებენ იმ საერთაშორისო დემოკრატიულ თანამეგობრობას, რომელსაც სააკაშვილის მიმართ ჯერ კიდევ რაღაც ილუზიები და ცრუ წარმოდგენები გააჩნია. აღნიშნულია, რომ სააკაშვილი, როგორც პოლიტიკოსი უკრაინის უშიშროების სამსახურის უზოლატორში დამთავრდა, ისე, როგორც დამთავრდა მისი გმირად წარმოჩენის ტრაგიკომიკური მცდელობები. 

„თავადაც ავანტიურისტი და ყველაფერზე წამსვლელი სააკაშვილის ზურგს უკან მასზე დიდი ავანტიურისტების და საერთაშორისო მასშტაბიტ „რაზბოინიკების“ აჩრდილები ილანდება, რომლებიც ადრე თუ გვიან სააკაშვილს აუცილებლად შეიწირავენ. ისიც ეს სააკაშვილმაც, მაგრამ არც მას და არც მის გულწრფელ გულშემატკივრებს არაფრის შეცვლა არ შეუძლიათ - სააკაშვილი ის ყუმბარაა, რომელიც ზარბაზნის ლულიდან უკვე გამოისროლეს და სამიზნისკენ მიმართეს“, - წერს „საერთო გაზეთი“.

ხელისუფლების სათავეში მოსვლის შემთხვევაში სააკაშვილი უკრაინას დაშლის (საერთო გაზეთი)

ავტ: გია ბურდული

„ადვოკატთა საერთაშორისო ობსერვატორიის“ თავმჯდომარე გრიგოლ გაგნიძე „საერთო გაზეთთან“ ინტერვიუში უკრაინაში მიხეილ სააკაშვილის გარშემო მიმდინარე მოვლენებზე საუბრობს. ფიქრობს, რომ უკრაინის ხელისუფლებაში მოსვლის შემთხვევაში, სააკაშვილი ქვეყანას დაშლის. ამბობს, რომ უკრაინაში ჩასვლამდე სააკაშვილი ამერიკაში იმყოფებოდა და სავარაუდოდ, იქიდან მიიღო თანხმობა სამომავლო მოქმედებებზე. გრიგოლ გაგნიძის აზრით, საქართველოს მესამე პრეზიდენტის განცხადებები საქართველოში ჩამოსვლასთან დაკავშირებით არარეალურია, რადგან მისი აქ ჩამოსვლა მისი თანაგუნდელების გარდა არავის უნდა. „ნაციონალებს“ კი მისი ჩამოსვლა მხოლოდ საქართველოში არეულობის მოსაწყობად სჭირდებათ. ისინი ხელისუფლებაში დასაბრუნებლად ყველაფერს გააკეთებენ, თუმცა სააკაშვილის გარეშე უმაქნისები არიან, რამდენიმე ჯგუფად დაიშალნენ, მაგრამ ლიდერი არ ჰყავთ და ამიტომაც მისტირიან სააკაშვილს. გაგნიძე იმედს გამოთქვამს, რომ ხალხი აღარ გაიმეორებს 2003 წლის შეცდომას.
მერაბ შათირიშვილი: არაა გამორიცხული პატრიარქის თანამოსაყდრეს პროვოკაცია მოუწყონ (საერთო გაზეთი)

ავტ: ირანდა კალანდაძე

ინტერვიუ მერაბ შათირიშვილთან

მერაბ შათირიშვილი აცხადებს, რომ პატრიარქის მიერ მოსაყდრედ დასახელებული მეუფე შიო არც ერთ საეკლესიო დაჯგუფებას არ მიეკუთვნება. ამბობს, რომ ის არის უპატიოსნესი ადამიანი. შათირიშვილის აზრით, „ციანიდის საქმემ“ იმის პროვოცირება და ილუსტრირება მოახდინა, რაც სინამდვილეში ხდება ეკლესიაში. ფიქრობს, რომ სწორედ „ციანიდის საქმემ“ უკარნახა კათოლიკოს-პატრიარქს, თავის სიცოცხლეშივე დაესახელებინა თანამოსაყდრე და გადაერჩინა ქართული ეკლესია.
„სინოდის წევრთა ერთი ჯგუფი გაემგზავრა ამერიკაში. ქართული მართლმადიდებელი ეკლესიის უმაღლესი სამღვდელო პირები, კერძოდ, ჩემდა გასაოცრად მეუფე იაკობი, რომელიც ლგბტ საზოგადოების წინააღმდეგ გამოდიოდა, იმ მღვდელთმთავრებს ჩაუდგა სათავეში, რომლებიც თეთრ სახლში გაემგზავრნენ ამერიკელ პოლიტიკოსებთან შესახვედრად და სათათბიროდ. მოგეხსენებათ, ამერიკელ პოლიტიკოსთან უმრავლესობა მხარს უჭერს და ფინანსურად აძლიერებს არამართლმადიდებლურ იდეოლოგიებს, ლგბტ საზოგადოებებს. ახლა მე ვსვამ კითხვას: კერძოდ, მეუფე იაკობ იაკობიშვილი, დღესაც წინააღმდეგია ლგბტ საზოგადოების თუ აღარ? ძალიან მაინტერესებს, ის მეუფეები, რომლებმაც განაცხადეს, რომ აშშ მართლმადიდებლობის გადამრჩენელია, ხოლო რუსეთი არის აგრესორიო, ადრეც ასე ფიქრობდნენ თუ ახლა შეიცვალეს პოზიცია? ვეთანხმები, რუსეთი არის აგრესორი, მაგრამ მიჩნდება ეჭვი, რომ ამერიკაში ნამყოფი მეუფეები ერთსქესიანთა ქორწინების წინააღმდეგ აღარ ან ვეღარ წავლენ“, - განაცხადა მერაბ შათირიშვილმა.

ის ფიქრობს, რომ საპატრიარქოს ასე აფუთფუთების მაპროვოცირებელი ამჯერად მეუფე შიოს პატრიარქის მოსაყდრედ დასახელება იყო. მისი აზრით, ამას ღიად ვერ შეეწინააღმდეგნენ პატრიარქობის მსურველთა ჯგუფები და ამიტომ ამ პოლიტიკური ნაბიჯით უთხრეს ხელისუფლებას, ეკლესიაში ჩვენ ვართ პროდასავლური პოლიტიკის მხარდამჭერები და იქნებ ჩვენ შორის აარჩიოთ, ვინმე პატრიარქის ტახტისთვისო.

შათირიშვილი ამბობს, რომ ზოგ მეუფეს თავთან პრეზიდენტის ფოტო ეკიდა, ზოგი დღემდე ძველზე ლოცულობს, ზოგი კი ახლის მეხოტბეა. ამბობს, რომ ამ ყველაფერს სახელად ანგარება ჰქვია, რაც ცოდნაა მართლმადიდებლური რწმენის მიხედვით. 

მისი თქმით, 90-იანი წლებიდან, რაც ქვეყანამ დამოუკიდებლობა და თავისუფლება მოიპოვა, ეკლესია გაივსო მკვლელებით, ნარკომანებით, ყოფილი მხედრიონელებით და გვარდიელებით. მერაბ შათირიშვილის განცხადებით, როდესაც სახელმწიფო ვერ არეგულირებს შავბნელი იდეოლოგიის ადამიანების შესვლას ეკლესიაში, ვაწყდებით ასეტ პრობლემებს.
„სახელმწიფო ყველაფერს განაგებს, მაგრამ თქვენ გინდათ, ალბათ, უწმინდესის პასუხისმგებლობა გამოკვეთოთ. მე გეტყვით, უწმინდესი თავისუფლების სახელით მოსულ ამ ტალღას ვერ შეაჩერებდა, დიახ, რამდენჯერმე ნასამართლევი ხალხი მოხვდა ეკლესიაში... კი ბატონო, სავლე პავლედ იქცა, მაგრამ წარსულისგან მოწყვეტა უნდა დაგვანახონ. ყველამ უნდა დაინახოს, რომ ფერი იცვალეს, მაგრამ მე ვხედავ, რომ კვლავ სავლეებითაა სავსე ეკლესია და ფერის ცვალება მათ არც კი შეხებიათ“, - განაცხადა მერაბ შათირიშვილმა. 

კახეთს არაბები შეესივნენ - ილიაწმინდაში არაბმა გლეხს ცოლი წაართვა და ახლა ბავშვების წართმევით ემუქრება (საერთო გაზეთი)

ავტ: ნელი თორდია

არასამთავრობო ორგანიზაციების კოალიცია „სახალხო ტრიბუნების“ პრეზიდენტი მამისა ჯაფარაშვილი „საერთო გაზეთისთვის“ მიცემულ ინტერვიუში აცხადებს, რომ 2011 წელს „ნაციონალების“ ხელისუფლებაში ყოფნის პერიოდში სახელმწიფომ კომპანია „ჯეო აგროს“ დედოფლისწყაროს რაიონში მდებარე სოფლების, ზემო ქედის, ქვემო ქედისა და არხილოსკალოს ტერიტორიაზე 3 600 ჰექტარი მიწა გადასცა. ერთი წლის შემდეგ „ჯეო აგრომ“ ეს მიწები „საქართველოს ბანკში“ იპოთეკით დატვირთა, თუმცა თანხა ვერ გადაიხადა და 2016 წელს ეს 3 600 ჰექტარი „საქართველოს ბანკის“ საკუთრებაში გადავიდა. ამის შემდეგ კი ამ სამ სოფელში მცხოვრები 5 000-მდე ადამიანი მიწისა და შემოსავლის გარეშე დარჩა. მამისა ჯაფარაშვილი ამბობს, რომ მოსახლეობა აქციებს მართავს, რის პარალელურადაც ხელისუფლებასთან და „საქართველოს ბანკთან“ მოლაპარაკებები მიმდინარეობს, რათა გლეხებს მიწის დამუშავების საშუალება მიეცეთ. მისი თქმით, ბანკის მიერ შეთავაზებული პირობა, ერთი ჰექტარი მიწა 1 700 ლარად დაუბრონოს მოსახლეობას, ადგილობრივებს არ აწყობთ, რადგან ფული არ აქვთ. ჯაფარაშვილი ფიქრობს, რომ პირველ რიგში სახელმწიფომ უნდა გაარკვიოს, „ჯეო აგროსთვის“ მიწის გადაცემა, რამდენად კანონიერად მოხდა.
„ჩვენ წერილი გავუგზავნეთ დედოფლისწყაროს გამგებელს და პასუხად მივიღეთ, რომ „საქართველოს ბანკთან“ და „ჯეო აგროსთან“ შეთანხმება მიღწეულია და მოსახლეობა მზადაა მიწის საფასური 8 წლის განმავლობაში გადაიხადოს. თუმცა, ამ შეთანხმებას მოსახლეობის მცირე ნაწილმა მოაწერა ხელი. უმრავლესობა თავს იკავებს, იმიტომ, რომ ხალხი გადახდისუუნაროა. ამ ეტაპზე სიტუაცია ასეა გაჩერებული“, - განაცხადა მამისა ჯაფარაშვილმა.

ის შემდეგ, სხვა სოფლებში არსებულ მდგომარეობაზე საუბრობს. ამბობს, რომ სიღნაღის რაიონის სოფელ ილიაწმინდაში 1500 ჰექტარზე განთავსებული ახალი ჯიშების გამოყვანის სელექციური ცენტრი კეზერაშვილმა და ადეიშვილმა 2012 წელს ვიღაც არაბებს გადაუფორმეს. ამ არაბებმა კი სიღნაღში მონათმფლობელური წყობა დაამკვიდრეს და ადგილობრივები მონებად აქციეს. ჯაფარაშვილი ამბობს, რომ ადამიანებს თავიანთ მიწაზე გავლის საშუალებას არ აძლევენ და ადგილობრივი მცხოვრების საქონელი რომ გადავიდეს, იმ საქონელსაც კი ართმევენ.
„თუმცა, საქონელს ვინ დაეძებს, კაცს ცოლი წაართვეს და სამი შვილი უდედოდ დატოვეს. არაფერს ვაჭარბებ. ილიაწმინდელი კაცის ცოლი არაბმა წაიყვანა და არავინ იცის, ის ქალი ახლა სადაა. ის არაბი ამ კაცს შვილების წართმევითაც ემუქრება. ბავშვების ბებია გაგიჟებულია, ბავშვებს ცოცხალი თავით არავის დავუთმობო და ეზოდან არ უშვებენ. მოსახლეობა ისეთ დღეშია, რომ მზადაა დაუმორჩილებლობა გამოაცხადოს და მიწები თვითონ დაამუშაოს. გაიგოს ამ ხალხმა, რომ მარტო კანონმა და ხელისუფლებამ კი არა, უცხოელს პირველ რიგში, ხალხმა უნდა მისცეს მეზობლად ცხოვრების უფლება და ეს იქნება ყველაზე დიდი ლეგიტიმაცია“, - განაცხადა ჯაფარაშვილმა.

მითხარი, როგორი საგადასახადო პოლიტიკა გაქვს და გეტყვი, რას წარმოადგენს შენი სახელმწიფო (საერთო გაზეთი)

ავტ: თამარ შველიძე

ეკონომისტი, სოხუმის სახელმწიფო უნივერსიტეტის პროფესორი იური პაპასქუა საუბრობს ქვეყნის ეკონომიკურ მდგომარეობაზე. იმ საგადასახადო სისტემაზე, რომელიც საქართველოში გვაქვს და იმ პრობლემებზე, რომელიც დღეს არსებობს.
ძლიერი რეგიონები - ძლიერი საქართველოსთვის (საერთო გაზეთი)
სტატიაში ყურადღება გამახვილებულია იმ პროექტებზე, რომელიც საქართველოს ხელისუფლებამ ბოლო პერიოდის განმავლობაში რეგიონებში განახორციელა. 

